
			ས༽ མདོ་སྔགས་སྒོམ་དོན་བསྡུས་པ། སྐལ་ལྡན་ཇོ་མོ་ལ་གདམས་པ་བཅས། 

			ཧ༽ གསུང་སྒྲོས་དུམ་བསྒྲིགས་མ། 

			ཨ༽ བསླབ་གསུམ་རྣམ་གཞག་སོགས། 

			ཀི༽ གནས་ལུགས་གཉིས་ཀྱི་མན་ངག་དང་གོ་ཆ་གཉིས་ཀྱི་མན་ངག །ཌོཾ་བྷི་ཧེ་རུ་ཀའི་དགོངས་པ། ལྷ་བསྒོམ་ཡང་དག་གི་མན་ངག་སོགས་དང༌། དབང་བཞི་ལམ་སྒོམ་དུམ་ཁྲིད། དྭགས་པོ་སྒོམ་ཚུལ་གྱིས་མཛད་པའི་བླ་མའི་ཕྱག་འཚལ། 

			ཁི༽ བཀའ་ཚོམས་དང་ཕྱག་རྒྱ་ཆེན་པོ་ལྔ་ལྡན། ལམ་ཆོག་རིན་ཆེན་ཕྲེང་བ། ཆོས་བཞི་མདོར་བསྡུས། ཉམས་ལེན་མདོར་བསྡུས། གནད་ཀྱི་གཟེར་གསང་། ཞལ་གདམས་གསང་མཛོད་མ། ཌོཾ་བྷི་པའི་གཏུམ་མོ། འཁྲུལ་འཁོར་གྱི་གཏུམ་མོ། བར་དོའི་གདམས་པ། འཕོ་བའི་ཞལ་གདམས། 

			གི༽ གྲོལ་འདེབས་བདུད་རྩིའི་ཕྲེང་བ་དང༌། འདྲེ་བཞི་རྩད་གཅོད། མན་ངག་གསེར་གྱི་ཡང་སྐོར་བཅས། 

			ངི༽ བཅུད་བསྡུ། 

			ཅི༽ མར་པའི་ཚིག་བཅད་བརྒྱད་མའི་འགྲེལ་པ། རྨི་ལམ་གྱི་མན་ངག །རིམ་ལྔ་གནད་གཅིག་མ། སྒྱུ་ལུས་མཁའ་མཛོད་མ། རིགས་གསུམ་གཏུམ་མོའི་མན་ངག །བྱང་ཆུབ་ཏུ་སེམས་བསྐྱེད་པའི་ཨུ་པ་དེ་ཤ་བཅས། 

			ཆི༽ ལམ་མཆོག་རིན་ཆེན་ཕྲེང་བ། 

			ཇི༽ དམ་ཆོས་ཡིད་བཞིན་ནོར་བུ་ཐར་པ་རིན་པོ་ཆེའི་རྒྱན་ཞེས་བཀའ་ཕྱག་ཆུ་བོ་གཉིས་འདྲེས་ཀྱི་ལམ་རིམ། 

			ཉི༽ བསྟན་བཅོས་ལུང་གི་ཉི་འོད། བཅས་ལེགས་པར་ཐོབ་བོ། །

		

	
		
			གསུམ་པ་གང་ནས་བརྒྱུད་པ་ནི། བཀའ་འབུམ་གྱི་སྔགས་ཆོས་ཐམས་ཅད་ནི་རིང་བརྒྱུད་བཀའ་བཞི་བརྒྱུད་པ་དང༌། ཉེ་བརྒྱུད་ཟུང་འཇུག་བརྒྱུད་པ་ལྟར་ཡིན་ལ། མདོ་ཆོས་ཐམས་ཅད་བཀའ་ཕྱག་ཆུ་བོ་གཅིག་འདྲེས་བྱང་སྡོམ་བརྒྱུད་པའི་གསོལ་འདེབས་ལྟར་ཡིན་ཞིང་། རྗེ་དགུ་པ་ནས་གར་དབང་ཆོས་ཀྱི་དབང་ཕྱུག །ཆོས་སྒོ་བ་ལུང་རིགས་ཉི་མ། ཟུར་མང་དཀོན་མཆོག་བསྟན་འཛིན། ཆེ་ཚང་གསུང་རབ་རྒྱ་མཚོ། ཀུན་མཁྱེན་ཆོས་ཀྱི་འབྱུང་གནས། རྒྱལ་དབང་བདུད་འདུལ་རྡོ་རྗེ། པདྨ་ཉིན་བྱེད་དབང་པོ། ངེས་དོན་བསྟན་པ་རབ་རྒྱས། ངག་དབང་ཡོན་ཏན་རྒྱ་མཚོ། སི་ཏུ་པདྨ་དབང་མཆོག་གྲུབ་པ། ཀརྨ་པ་རང་བྱུང་རིག་པའི་རྡོ་རྗེ། རྒྱལ་ཚབ་གྲགས་པ་མི་འགྱུར་གོ་ཆ། དེས་བདག་ཅག་ལ་གནང་བའོ། །ཐར་པ་རིན་པོ་ཆེའི་ལུང་བརྒྱུད་ནི། རྗེ་ཟླ་འོད་གཞོན་ནུ་དང་སྒོམ་ཚུལ། དེ་གཉིས་ཀ་ལ་དུས་མཁྱེན་གྱིས་གསན། དེ་ནས་འགྲོ་མགོན་རས་ཆེན། སྤོམ་བྲག་པ། ཀརྨ་པ། གཉན་རས། རང་བྱུང་ཞབས། གྲགས་སེང༌། དེ་གཉིས་ཀ་ལས་མཁས་གྲུབ་དར་རྒྱས་བས་གསན། དེ་ལ་མཁའ་སྤྱོད་དབང་པོ་སོགས་དོན་བརྒྱུད་ལྟར་ལ། གར་དབང་དྲུག་པ་ནས། མཁན་པོ་ཀརྨ་འཇིགས་མེད། མཁན་ཀརྨ་ཉི་མ། མཁན་ཀརྨ་ཕྲིན་ལས། རྒྱལ་དབང་ཡེ་ཤེས་རྡོ་རྗེ། གར་དབང་བརྒྱད་པ། ཆོས་ཀྱི་འབྱུང་གནས། བདུད་འདུལ་རྡོ་རྗེ། པདྨ་ཉིན་བྱེད་དབང་པོ། ཀརྨ་ཐེག་མཆོག་བསྟན་འཕེལ། ཀུན་གཟིགས་ཡོན་ཏན་རྒྱ་མཚོ། སི་ཏུ་པདྨ་དབང་མཆོག །ཀརྨ་པ་རིག་པའི་རྡོ་རྗེ། རྒྱལ་ཚབ་གྲགས་པ་མི་འགྱུར་གོ་ཆ། དེས་བདག་ཅག་ལ་གནང་བའོ། །ཀརྨ་པ་རིག་པའི་རྡོ་རྗེའི་གསན་ཡིག་ཏུ། ད་དུང་ཁུ་དབོན་གསུམ་གྱི་བསྟོད་པ། ཤིང་རྟ་གཉིས་ཀྱི་ལམ་རིམ་གསོལ་འདེབས། རི་བོ་ཤན་ཏིའི་གནས་བསྟོད་བཅས་དཔེ་མ་འབྱོར་བས་ལུང་ཆད་ཤོར། སླར་ཡང་བཙལ་དགོས་སོ། །ཞེས་འཁོད་པ་བཞིན་བདག་ཅག་གིས་ཀྱང་ཐོབ་པར་མ་གྱུར་ཏོ། །

		

	
		
			བཞི་པ་གང་ཕྱིར་གནང་བ་ནི། རྗེ་མི་ལའི་མགུར་ལས། 

			དེ་ལ་སོགས་ཏེ་རྣལ་འབྱོར་རྒྱུད། །

			བྱ་རྒྱུད་སྤྱོད་རྒྱུད་ལ་སོགས་པའི། །

			དབང་དང་རྗེས་གནང་ལུང་ལ་སོགས། །

			ཁ་སྣ་མི་འཆད་ཙམ་ཞིག་ཐོབ། །

			ཅེས་མར་པ་ལོ་ཙཱའི་དྲུང་ནས་མི་ལ་རས་པས་ལུང་ཡང་ཞུས་པར་གསུངས་ཤིང་། འབའ་རོམ་པའི་རྣམ་ཐར་ལས། དགེ་བའི་བཤེས་གཉེན་བྱ་ཡུལ་པ་བྱ་མཁར་བུ་དགོན་དུ་རབ་གནས་ལ་གདན་དྲངས་པ་དང་མཇལ་བས། ལམ་རིམ་གྱི་ཁྲིད་དང་གདམས་པ་ཞུས། ཁྲོ་བོའི་རྒྱལ་པོ་མི་གཡོ་བའི་བཟླས་ལུང་དང༌། ཇོ་བོ་ཐུགས་རྗེ་ཆེན་པོ་དང༌། ཇོ་མོ་སྒྲོལ་མ་ལ་སོགས་པའི་ལུང་གནང་བ་ཡང་ཐོབ། ཅེས་འབའ་རོམ་པས་བྱ་ཡུལ་བའི་དྲུང་ནས་ལུང་ཐོབ་པ་དང་། ཡང་། དཔེ་བྲི་འོས་ཐམས་ཅད་གནང་ནས་ཀུན་གྱི་ལུང་གནང་བ་དང༌། ཁྲིད་ནི་ངས་བྱས་ཟིན་པ་ཡིན། ཅེས་སྒམ་པོ་པས་འབའ་རོམ་པ་ལ་ལུང་གནང་བའི་ལོ་རྒྱུས་ཡོད་པ་བཞིན། བོད་ཡུལ་གྱི་ནང་པ་སངས་རྒྱས་པ་མཐའ་དག་ལ་ཁྲིད་ལུང་ཞུ་གནང་གི་ཕྱག་རྒྱུན་མ་ཆད་པར་བཞུགས་ཤིང་གལ་ཆེན་དུའང་བརྩི་བཞིན་ཡོད་ལ། སྔོན་མ་དཔལ་ཀརྨ་པའི་གདན་ས་རུམ་བཏེག་བཤད་སྒྲུབ་ཆོས་འཁོར་གླིང་དུ། དྭགས་པོའི་བཀའ་འབུམ་གྱི་ཁྲིད་ལུང་གནང་སྐབས། གནང་བ་པོ་རྒྱལ་དབང་ཀརྨ་པ་རང་བྱུང་རིག་པའི་རྡོ་རྗེ་ནི། སྐུ་བསོད་ནམས་ཆེན་པོས་འདུལ་བ། གསུང་ཆོས་ཀྱི་སྒོ་མོས་འདུལ་བ། ཐུགས་མངོན་པར་ཤེས་པས་འདུལ་བ། ཡོན་ཏན་དང་ཕྲིན་ལས་བསམ་གྱིས་མི་ཁྱབ་པས་འདུལ་བ་སྟེ་འདུལ་བ་བཞིའི་ཆོ་འཕྲུལ་རྫོགས་པའི་སངས་རྒྱས་དང་རྗེས་སུ་མཐུན་པ་ཡིན་ཅིང་། ཞུ་བ་པོ་དྲུང་གོ་ཤྲི་རྒྱལ་ཚབ་རིན་པོ་ཆེ་ཡང་། 

			རྒྱལ་ཀུན་ཐུགས་ཀྱི་རྡོ་རྗེ་གསང་བའི་བདག །

			རྒྱལ་གསུང་བཀའ་ཡི་སྡུད་པོ་ཀུན་དགའ་བོ། །

			རྒྱལ་མཆོག་ཀརྨ་པ་ཡི་གདུང་འཛིན་པ། །

			རྒྱལ་ཚབ་གོ་ཤྲི་ཆེན་པོའི་ཞབས་བརྟན་གསོལ། །

			ཞེས་རྟོགས་ལྡན་རྣལ་འབྱོར་གྱི་དབང་ཕྱུག །སུམ་ལྡན་རྡོ་རྗེ་འཛིན་པ་ཆེན་པོ། སྒྲུབ་བརྒྱུད་བསྟན་པའི་སྲོག་ཤིང་ངོ་མར་བཞུགས་པ་སོགས་ཀྱི་རྒྱུ་མཚན་ལ་བརྟེན་ནས། སྐད་མང་སྨྲ་བའི་ལོ་ཙཱ་བ་དང་རྩོམ་པ་པོ་གྲགས་ཅན། གཅུང་ལེགས་མཐོང་རྣམ་རྒྱལ་ངེད་གཉིས་ཀྱིས། སྒེར་ཆོས་སུ་གནང་བའི་གསོལ་འདེབས་ཕུལ་བ་ཞལ་བཞེས་ཀྱིས་གནང་རན་དུ་ཡོད་པ་ན། རྒྱལ་ཚབ་མཛོད་པ་ཀརྨ་ཤེས་རབ་མཐར་ཕྱིན་ལགས་ཀྱིས། འདོད་མོས་ཡོད་པ་ཀུན་གྱིས་ཁྲིད་ལུང་ཐོབ་པ་ཞིག་བྱུང་ན་སྤྱི་སྒེར་ཚང་མར་ལེགས་པའི་དགོངས་འཆར་བཏོན་པ་ལྟར་གྱི་སྤྱི་བསྒྲགས་ཞུས་ཏེ། སྙན་བརྒྱུད་ཉི་ཟླ་ལྟར་གྲགས་པ་འབར་བ་བཀྲ་ཤིས་ཟུར་མང་བཀའ་བརྒྱུད་ཀྱི་བསྟན་པའི་བདག་པོ། ཕྱི་གཙང་ནང་གཙང་པདྨའི་སྦུབས་བཞིན་བསམ་སྦྱོར་ཤིན་ཏུ་རྣམ་པར་དག་ཅིང་། སྤོང་ཀློག་ལས་ཀྱི་འཁོར་ལོ་ལ་གཞན་དྲིང་མི་འཇོག་པའི་མཛད་པ་རླབས་སུ་ཆེ་བ། ཟུར་མང་གར་དབང་རིན་པོ་ཆེ་ཆོས་སྐྱོང་བསྟན་པ་རྣམ་རྒྱལ་མཆོག་གིས་དབུས། མཁན་སྤྲུལ་སྒྲུབ་དཔོན་སོགས་གཉུག་མར་གནས་པ་དང་གློ་བུར་ལྷགས་པའི་གྲྭ་བཙུན་འདུས་པ་རྒྱ་མཚོ་ལ་གནང་བའི་སྐལ་བཟང་བྱུང་བ་ལགས་སོ། །

		

	
		
			ལྔ་པ་གང་ན་ག་དུས་ནི། རི་བོ་ཧི་མ་ལ་ཡའི་ལྷོ་ངོས་ཀྱི་རི་སུལ། གུ་རུ་པདྨ་སམྦྷ་ཝས་བྱིན་གྱིས་བརླབས་པའི་གནས། སྦས་ཡུལ་འབྲས་མོ་ལྗོངས་སུ་གྲགས་པའི་ཡུལ་དབུས། བྲག་དཀར་བཀྲ་ཤིས་ལྡིང་གི་ཤར་ཕྱོགས་ཀྱི་རི་ངོགས། ར་ལང་ཞེས་པ་ཉེ་ཀོར་ནགས་ཀློང་དང་ཕྱོགས་མཐའ་གངས་རིས་བསྐོར་བའི་སྒྲུབ་གནས་ཉམས་དགའ་བ། གདན་ས་དཔལ་ཆེན་ཆོས་གླིང་། ཞེས་པའི་ཆོས་སྡེ་ཆེན་པོ་རུ། སྤྱི་ལོ་ ༢༠༢༢ ཟླ་ ༥ ཚེས་ ༡༦ སྟེ། གནས་བརྟན་སྡེ་པའི་ལུགས་དང་། མཚུར་རྩིས་ལྟར་ན། ས་ག་ཟླ་བའི་ཚེས་བཅོ་ལྔ་སངས་རྒྱས་ཀྱི་དུས་ཆེན་སུམ་འཛོམས་དང་། ཕུག་རྩིས་ལྟར་ན། ནག་པ་ཟླ་བའི་ཚེས་བཅོ་ལྔ་གཉིས་མེད་དུས་ཀྱི་འཁོར་ལོ་དཔལ་ལྡན་འབྲས་སྤུངས་མཆོད་རྟེན་དུ་ཐོག་མར་གསུངས་པའི་དུས་ཆེན་དང་། གཟའ་སྐར་འཁོར་འགྲོས་ཀྱི་དབང་གིས་ཟླ་བ་རིལ་འཛིན་ཡོད་པའི་ཉིན་མོར་དབུ་འཛུགས་ཀྱིས་ལྗགས་ལུང་གནང་བ་ཉིན་ཤས་ནང་ལེགས་པར་གྲུབ་བོ། །

